
ONDARE INDUSTRIALA, 
GEUREA DUGUNAREN BALIOA
Turismo industriala modu liluragarria da industrializazioaren historia aberatsa, 
langile-ondarea eta haren aztarna sakona esploratzeko eta ulertzeko. 
Turismo-mota honen muina zera da, industria Iraultzan eta gizarte 
modernoaren garapenean funtsezkoak izan ziren lekuak, eraikinak, makineria 
eta prozesuak deskubritzea eta preziatzea.

Museo bihurtzen dira garai bateko fabrikak, azpiegiturak, meatzeak eta 
bestelako instalazioak, edo are paisaia industrialak, eta iraganera eramaten 
gaituzte guztiek ere. Hala, giza ahalegina eta sormena ez ezik, 
langile-komunitateek aurrez aurre izan zituzten erronkak ere erakusten 
dizkigute.

Espazio horiek arakatzeak begirada apartekoa ematen dio gizateriaren 
bilakaerari; lorpen industrialak bistaratzeaz gainera, ederki jasotzen ditu 
lan-baldintzak eta -gatazkak, bai eta langileen eskubideen aldeko borroken 
pixkanakako hobekuntza ere.

Era berean, iraganeko belaunaldien lan nekeza aitortzeko eta ohoratzeko 
modu bat da, haien herentzia funtsezkoa izan baita gaur egungo mundua 
ulertzeko.

Gainera, turismo-mota hori lagungarria da ondare historikoa babesteko, 
abandonatutako edo erabiltzen ez diren eremu-industrialak biziberritzeko, 
eta, turismo arduratsuaren bidez, garapen jasangarria sustatzeko.

INDUSTRIAREN IRAGANA, 
ORAINA ETA ETORKIZUNA 
ARABAN
Araba aldean, mendeak dira historia industriala abiarazi zela, eta 
lurraldearen garapena eta nortasuna markatu ditu. Iragan industrial 
horren ondarea antzinako fabrika eta eraikinen arkitekturan islatzen da, 
eta hortxe jarraitzen dute, lurraldeko bilakaera ekonomikoaren lekuko 
gisa. Leku horiek, hango makineria eta instalazioekin, hazkuntza- eta 
aldaketa-garai baten gidoia dira, eta meategi, gatzaga, lantegi eta 
faktoriaz osaturiko iraganera eramaten gaituzte.

Orainean, Arabako Lurralde Historikoa industria-indar handiagatik 
nabarmentzen da, eta ederki jakin du automobilgintzaren, 
bioteknologiaren, energia berriztagarrien eta elikagaien industriaren 
sektoreetara eraldatzen eta dibertsifikatzen. Bilakaera horri esker, 
modernizatu egin da ekoizpena, eta jarduera-eremu berrietan enplegua 
sortzea bultzatu da.

Erabateko lehentasuna da energia-efizientziarekiko, ekonomia 
zirkularrarekiko eta teknologia garbiekiko konpromisoa, eta, horri esker, 
aurrerapen jasangarriaren eredu gisa dago posizionaturik Araba.

Arabaren etorkizuna ere industriari loturik dago, eta lurraldeko 
erakundeek eta gizarteak apustu irmoa egin dute, berrikuntza abiapuntu 
harturik sendotzeko eta garatzeko. 

Arabaren garapen ekonomikorako eta kultura-nortasuna aitortzeko, 
lagungarria izan daiteke legatu industrialei balioa ematea, fabrika-eremu 
zaharrak biziberritzea eta industria-historian eta -berrikuntzan 
oinarritutako turismoa sustatzea.



Hori horrela, Arabako Iragan Industrialaren Ibilbide Handia aurkezten dugu. 
Ibilbide lineal honen bidez, autoz, bizikletaz edo garraio publikoan ezagutu 
ahalko dira lurraldeko industria-baliabide garrantzitsuenak.

Denboran barrena eginiko ibilbide bat proposatzen dugu, hau da, 
industria-iraganik modernoenetik abiatu eta gure fabrika-altxorrik 
zaharrenetara iritsi arte. 

Vasco Navarro Bide Berdea (1889) - Lucía meategia (1872) - Fournier (1870) 
- Añanako gatz-harana (K.a. 7.000)

Ibilbidea Arabako Mendialdean hasten da, eta Arabako historiarik 
kutunenetako batera joango zarete, Vasco Navarro trenbide zaharrera, 
alegia. Eskualde horretatik irten gabe eta Izkiko Parke Naturalak inguraturik, 
ibilbideak asfalto naturalen meatzaritza-paisaiaren kapitulu handiak 
ekarriko dizkizue: Lucía meatzea eta hango asfalto bizia izango dira 
protagonista. Ibilbideak, ondoren, Atauritik Gasteiza eramango zaitu. 
Arabako hiriburuak altxor handiak gordetzen ditu, besteak beste kartekin 
lotuak eta, nola ez, Fournier Museoa. Hari industrialari eutsiz, geldialdi 
luzeago bat egin eta Zaramagako kaleetatik barrena paseatzea proposatzen 
dizugu —museoa auzo horretatik gertu dagoela aprobetxatuz—, hura baita 
hiriko langile-auzo nagusia. Ibilbidearen azken geltokiak Añanako 
gatz-haraneraino eramango zaitu, eta zazpi mila urte egingo duzu atzera. 

Jarraitu Arabako urrats industrialen bideari!

Arabako Mendialdea da protagonista nagusietako bat, praxi bikainak aktibatu 
eta sortu baititu bere inguruari eta altxorrei balioa emateko.

Lucía meategia berreskuratu izanak, zalantzarik gabe, mota honetako ondare 
industriala indartu du, zeinak kontatzen jarraitzen baitu bere iragana.

Izan ere, mende batez isilik eta ilunpean egon ondoren, Lucía meategiak 
ateak ireki dizkio publikoari, eta zorroztasunean, errespetuan eta 
jasangarritasunean oinarritutako ibilbide turistiko bat eskaintzen du. 
Horretaz gainera, modu atsegin eta didaktikoa da meatzaritzan eta, bereziki, 
asfalto naturalak erauzten jardun zutenen bizimodua erakusteko. 

LUCIA MEATEGIA ETA ARABAKO MENDIALDEKO 
ASFALTO NATURALEN MEATZARITZA-PAISAIAK

Lucía meategia Atauri herri txikian dago, Izkiko Parke Naturalaren ondoan. 
Asfalto naturala erauzteko meatze hori munduan bisita daitekeen bietako bat 
da (Suitzako beste batekin batera). Gaur egun, altxor bizi hori oparitzen digu, 
oraindik ere hormetatik irteten diren malko beltzen itxuran. 1872. urtean jarri 
zuten martxan, eta XX. mendeko bigarren hamarkadara arte egon zen 
produktibo.

Arabako Mendialdeko asfalto naturalen meatze-paisaiak Euskal Autonomia 
Erkidegoko ondare industrial eta natural paregabea dira, eta aukera bikaina 
eskaintzen dute eskualdeko historia, geologia eta meatze-jarduera 
esploratzeko. Asfalto naturaleko aztarnategi horiek ez dira ondare historikoa 
bakarrik, eta eskaintzen dute erauzketa-jardueraren eta ingurune naturalean 
duen eraginaren testigantzarik ere.



XIX. mendeko eta XX. mendeko lehen erdiko kapitulu handi haiek berreskuratuta, 
garai hartako meatzariak, familiak, paisaiak eta uneak ekartzen dizkigute 
gogora, eta gaur egun berriro ere bizia hartzen duen historia interesgarri bat 
kontatzen digute.

Asfalto naturaleko meatze-paisaia horiei balioa emateak zenbait neurri 
eskatzen ditu: ondarea kontserbatzea, ikerketa eta dibulgazioa, turismo 
jasangarria, paisaia birgaitzea, tokiko komunitateak parte hartzea, eta abar.

Informazioa:
https://www.arabakomendialdea.eus/

LUCIA MEATEGIA ETA ARABAKO MENDIALDEKO 
ASFALTO NATURALEN MEATZARITZA-PAISAIAK

Vasco Navarro Trenbideko Bide Berdeak ederki erakusten du historia 
erakargarritasun turistiko eta kultural bihurtu daitekeela. Trenbide hura 
1883an inauguratu zuten, 300 kilometro baino gehiago zeharkatzen zituen 
eta, XIX. mendean eta XX. mendearen hasieran, funtsezkoa izan zen 
eskualdearen garapen industrial eta ekonomikorako.

Gainera, oso elementu garrantzitsua izan zen eskualdeko 
meatze-paisaiaren bizitzan; izan ere, Vasco Navarro trenbidea martxan 
egon zen garaian, asfaltoa eta beste zenbait material eramaten ziren 
Arabako meategietatik hainbat tokitara, meatze-instalazioetatik gertu 
igarotzen zela aprobetxatuz.

VASCO NAVARRO TRENBIDEKO BIDE BERDEA

Balio historiko eta industrialaz 
gainera, bide berdeak 
inguruaren edertasun naturala 
preziatzeko aukera ere 
eskaintzen du, landa 
paisaietatik, zelaietatik eta 
basoetatik igarotzen baita. 
Horrek erakargarritasun 
turistiko bihurtzen du, bai 
historia industriala ezagutu 
nahi dutenentzat, bai natura 
eta ekoturismoa maite 
dituztenentzat.

Vasco Navarro Trenbideko Bide 
Berdean, antzinako 
trenbide-azpiegituraren 
aztarnak eta hondarrak aurki 
daitezke: geltokiak —batzuk 
zaharberrituta, beste batzuk 
abandonatuta—, tunelak, 
zubiak... Baita beste zenbait 
elementu ere, trenbide-sare 
horrek Arabako 
industria-garapenean izan 
zuen garrantziaren lekuko.

Erdi Aroko Antoñana hiribilduan dago gaztelaniaz trenico deitzen 
zioten trenaren birsorkuntza, hiru bagoirekin. Trenbidearen 
Interpretazio Zentroaz gainera, hantxe daude eskualdeko 
turismo-bulegoa eta informazio-gunea ere.

FOURNIER KARTA-MUSEOA

Gasteizko Heraclio Fournier karta-fabrikak funtzionatu zuen aldian, 
Europako eta munduko karta-industriaren funtsezko puntu bihurtu zen 
Arabako hiriburua. Fabrika hark mundu zabaleko hamaikatxo 
herrialdetara esportatzen zituen bere produktuak. Haren garrantzi 
industrialaz gainera, enplegatzaile garrantzitsua izan zen hirian, eta 
ondare kultural nabarmena utzi zuen.

Heraclio Fournier Burgosen sortu zen, eta 1870. urtean ezarri zen 
Gasteizen, idazmahaiko objektuak saltzeko inprenta txiki bat erosi 
ondoren. Gainera, txartelak, etiketak, idazpuruak eta era guztietako 
artikuluak inprimatzen zituen litografia eta tipografia bidez. 

Huraxe izan zen proiektu industrial baten ernamuina: hiriko hainbat 
espaziotan joan zen hazten eta garatzen, harik eta sektoreko lider 
bihurtu arte. 

FOURNIER KARTA-MUSEOA

Gaur egun, fabrika martxan ez badago ere, bizirik jarraitzen du haren 
legatuak Fournier Karta Museoaren bidez, zeina BIBAT Arkeologia Museoan 
eta Fournier Karta Museoan baitago. Han, karta-bilduma mardul bat eta 
kartak fabrikatzeko erabilitako makineria ugari dago ikusgai. Era berean, 
industria honek Gasteizen eta mundu zabalean izaniko historia eta 
bilakaera kontatzen du.

Fournier Karta Museoa leku garrantzitsua da historia, kultura eta 
karta-jokoak maite dituztenentzat, eta ederki asko eskaintzen du 
karta-fabrika honek Gasteizen eta mundu zabalean izaniko garrantzia. 

Informazioa:
https://fourniermuseoabibat.eus/

LANGILE-AUZOAK: ZARAMAGA

Gasteizen badira garai bateko langile-auzoak, hiriaren historia soziala 
eta laborala kontatzen digutenak. XX. mendearen erdialdean eraiki ziren, 
industriaren garapen eta indarraldian sorturiko lantegi eta tailerretako 
langileak hartzeko.

Auzo horiek, historikoki duten garrantziaz gainera, balio kultural 
nabarmena dute, ederki islatzen baitituzte garai hartako industrietako 
langileen eguneroko bizitza eta baldintzak. Etxebizitzak apalak eta 
trinkoak izaten ziren, eta, hiri-antolamenduari dagokionez, komunitatea 
sustatzen zen biztanleen artean.

Gaur egun, biziberritu eta eraberritu egin dituzte langile-auzo 
zahar horietako asko eta asko. Eremu horietako batzuk birgaitu 
egin dituzte, betiere jatorrizko arkitekturari eutsiz eta 
bizitegi-eremu moderno bihurtuz.

LANGILE-AUZOAK: ZARAMAGA

Zaramaga da tradizio industrial handiena duen auzoetako bat.

Fabrika-eremua izan zen, eta lantegi eta tailerretako behargin ugari bizi 
izan zen han. Oso garrantzitsua da auzoaren iraganeko giza faktorea, eta 
garrantzitsuak dira, orobat, fabriketako lan-txanden eraginez 24 orduz 
bizirik zegoen auzo bateko bizimoduak. Eraikinen itxurak eta 
hiri-trazadurak, gaur egun ere, erakusten digu hiri honetako alderdi 
historiko eta soziala osatu zuten familien eguneroko martxa.

Auzo horretako langile-historia beste auzo batzuetan ere garatuko den 
gizarte baten nortasuna da. Harekin batera, gure gizartearen historian oso 
erroturik dauden izen industrialak ageri dira: Forjas Alavesas (gaur egun 
Sidenor), Michelin, KAS, Mercedes Benz, Mimosa…

AÑANAKO GATZ-HARANA

Añanako gatz-haranak zazpi mila urte baino gehiagoko historia du, eta 
gatz-ekoizpenari lotutako industria-ondarearen adibide harrigarria da, 
zeinak mendeetan iraun baitu. Gune hori historiaren eta tradizioaren lekuko 
bizia da, antzinako teknikak baliatuz gatza ustiatzeari loturik.

Ondare Industrialaren Europako Sareak Anchor Point saria eman dio, ondare 
industrial turistikoari emaniko aintzatespen gorena, «aparteko garrantzia» 
duen elementutzat jo baitu Añanako gatz-harana.

Leku hori erakargarritasun turistiko berezi bihurtu da. Bisitariei 
gatz-ekoizpenaren historian murgiltzeko aukera ematen die, eta bertatik 
bertara esperimenta dezakete zer-nola lortzen zen iraganean mineral 
preziatu hori, baita gaur egun ere.

AÑANAKO GATZ-HARANA

Añanako gatz-haraneko turismo industrialari esker, bisitariek ibilbide 
gidatuak egin ditzakete gatz-baratze zaharretan zehar, erauzteko 
artisau-prozesua ezagutu dezakete eta gatzak mende luzeetan eskualdean 
izan duen garrantzi kultural eta ekonomikoa ulertu dezakete.

Elementu arkitektoniko tradizionalak, hala nola gatza lurruntzeko baratzeak 
eta ur gazia garraiatzeko kanalak, ederki ageri dira uztarturik kontakizun 
historikoarekin, zeinak nabarmentzen baitu zer-nolako garrantzia izan duen 
jarduera horrek eskualdeko garapen ekonomikoan, baita tokiko kulturan ere.

Informazioa:
https://vallesalado.com/

NOLA IRITSI

